     Mikroorqanizmlərin tənəffüsü və çoxalması
  Tənəffüs prosesi orqanizmdə baş verən mürəkkəb biokimyəvi reaksiyalardan ibarətdir ki,bu reaksiyalar nəticəsində həyat fəaliyyəti üçün lazım olan enerji ayrılır.Mikroorqanizmlərdə oksidləşmə-reduksiya prosesləri həm oksigen iştirakı ilə,həm də oksigensiz gedə bilər.Bundan asılı olaraq mikroorqanizmlər tənəffüs tipinə görə 3 əsas qrupa bölünürlər: obliqat aeroblar,obliqat anaeroblar və fakultativ aneroblar.
  Obliqat aeroblar ancaq sərbəst oksigen olduqda yaşaya bilirlər.Bu mikroorqanizmlərdə bioloji oksidləşmə molekulyar oksigen iştirakı ilə baş verir,yəni oksigen elektronların son akseptoru rolunu oynayır.Vərəm mikobakteriyaları, göy-yaşıl irin çöpləri və s. obliqat aeroblara aiddir.
  Obliqat aeroblar arasında elə mikroorqanizmlər var ki, onların inkişafı üçün az miqdarda(5-10%) oksigen tələb olunur.Bunlara mikroaerofillər deyilir.Mikroorqanizmlərin bəzilərinin isə artıq miqdarda karbon qazına tələbatı vardır,bunlara kapnofil mikroorqanizmlər deyilir.
   Obliqat anaeroblarda metabolizm brodil(qıcqırma) tipli olduğundan bu mikroorqanizmlərin oksigenə ehtiyacı yoxdur.Onlar ancaq oksigensiz mühitdə yaşaya bilirlər(bakteroidlər,tetanus və botulizm törədiciləri).Obliqat anaeroblar iki qrupa bölünürlər.Bəzi anaeroblara molekulyar oksigen məhvedici təsi göstərir,bunlara ciddi anaeroblar deyilir.Digər anaeroblar enerji almaq üçün oksigendən istifadə etməsələr də,oksigenli atmosferdə yaşaya bilirlər.Bunlara aerotolerant anaeroblar deyilir (süd turşusu bakteriyaları).
   Fakultativ anaeroblar həm oksigenli, həm də oksigensiz mühitdə yaşaya bilirlər.Bu onunla əlaqədardır ki, bu mikroorqanizmlər həm oksidləşdirici, həm də brodil metabolizmə malikdirlər.Oksigen iştirakı ilə onlar enerjini oksidləşdirici metabolizmlə, oksigensiz mühitdə isə brodil metabolizmlə alırlar.Mikroorqanizmlərin çoxusu, o cümlədən əksər patogen mikroorqanizmlər bu tip tənəffüsə malikdirlər.
   Qeyd etmək lazımdır ki,mikroorqanizmlərin oksigenə qarşı münasibəti onlarda müəyyən fermentlərin olması ilə əlaqədardır.Bioloji oksidləşmə prosesində flavoproteidlərin oksigenlə oksidləşməsi nəticəsində bir çox toksik radikallar və birləşmələr- superoksid ionu,hidrogen peroksid və s. əmələ gəlir.Aeroblarda və aerotolerant anaeroblarda superoksid ionunun toplanmasına superoksiddismutaza (SOD) fermenti mane olur.Belə ki, bu ferment superoksid ionun oksigenə və hidrogen peroksidə çevrilməsini kataliz edir.Bu mikroorqanizmlərin demək olar ki,hamısında katalaza fermenti vardır ki, bu hidrogen peroksidi oksigenə və suya parçalayır.Anaerob mikroorqanizmlərdə katalaza fermenti olmadığından onlar oksigenli tənəffüs nəticəsində əmələ gəlmiş hidrogen peroksidi parçalaya bilmir və nəticədə sonuncunun təsirindən məhv olurlar.Bir qrup aerotolerant bakteriyalar – süd turşusu bakteriyaları katalaza fermentinə malik deyildir.Bu bakteriyalarda hidrogen peroksidin əhəmiyyətli toplanması baş vermir,belə ki,o, peroksidaza fermenti tərəfindən parçalanır.Peroksidaza üzvi birləşmələrin hidrogen peroksid ilə oksidləşməsini kataliz edir ki, bu zaman sonuncu, suya qədər reduksiya olunur.
  Mikroorqanizmlər yetkinləşdikdən sonra onlarda çoxalma prosesləri başlayır.Müxtəlif mikroorqanizmlərdə çoxalma müxtəlif tərzdə baş verir.
 Bakteriyaların çoxalması.Bakteriyalar sadə,ikiyə bölünmə yolu ilə çoxalırlar.Bölünməzdən əvvəl yetkin bakteriya hüceyrəsində bir-sıra dəyişikliklər baş verir.İlk növbədə bakteriya hüceyrəsinin nukleoidində DNT ikiləşir.Son nəticədə bir ana hüceyrəsindən iki qız hüceyrə əmələ gəlir və hər bir qız hüceyrəsində ana hüceyrə DNT-nin surəti olur.Bölünmə prosesində əmələ gəlmiş qız hüceyrələrinin ölçüləri eyni olarsa izomorf bölünmə,müxtəlif olduqda isə heteromorf bölünmə adlanır.Bakteriyalarda,xüsusən koklarda bölünmə müstəvisi müxtəlif ola bilər.Bundan asılı olaraq koklar bölündüktən sonra bir-birinə münasibətdə müxtəlif cür yerləşirlər.
  Bakteriyalar çox böyük sürətlə çoxalırlar.Çoxalma sürətini qiymətləndirmə üçün generasiya müddəti anlayışından istifadə edilir.Bu müddət bakteriya hüceyrəsinin ikiləşməsi üçün lazım olan vaxtı ifadə edir.Hər bir bakteriya növü üçün generasiya müddəti fərqlidir.Bu,əsasən kulturanın yaşından,qidalı mühitdən,temperaturdan,pH-dan və s. şəraitlərdən asılıdır.Bütün mikroorqanizmlər onlar üçün müvafiq olan optimal şəraitdə daha sürətlə çoxalırlar.Əksər bakteriyalar 15-30 dəqiqədən bir bölünürlər.Bəzi bakteriyalar,məsələn vərəm mikobakteriyaları isə nisbətən gec bölünürlər.
  Bakteriya hüceyrəsi ikiyə bölünməklə çoxaldığında onların sayı kulturada həndəsi silsilə ilə artır.Bakteriyalar o vaxtadək çoxalırlar ki,onların inkişafı üçün lazım olan komponentlər minimuma çatır,bundan sonra onların çoxalması dayanır.Əgər bu müddət ərzində qida maddələri əlavə edilməzsə və mübadilə məhsulları kənarlaşdırılmazsa dövrü və ya statik kultura alınır.Dövrü kultura özünü sanki çoxhüceyrəli orqanizm kimi aparır.Bakteriyaların çoxalması müəyyən qanunauyğunluğa tabedir və bir neçə fazadan ibarətdir: başlanğıc (laq) faza,eksponensial,stasionar faza və ölüm fazası.Bu fazaların qrafik təsviri inkişaf əyrisi adlanır.
  Başlanğıc (laq) faza.Bu faza bakteriyaların qidalı mühitə inokulyasiyasından sonra başlayır.Onun davametmə müddəti əsasən inokulyantın yaşından və kultivasiya şəraitindən asılıdır.Əgər inokulyat köhnə kulturadan götürülərsə,onda bakteriya hüceyrələri əvvəlcə yeni muhitlə uyğunlaşmalıdırlar.Bu dövrdə onlarda mübadilə prosesləri intensivləşir,ölçüləri iriləşir,nəhayət bölünməyə başlayırlar.
  Eksponensial, yaxud loqarifmik faza.Bu fazada bakteriya hüceyrələri sürətlə çoxalır.Çoxalma sürəti bakteriyanın növündən və qidalı mühitdən asılı olur.Bu fazada bakteriya hüceyrələri ən yüksək biokimyəvi və bioloji fəallığa malik olur.
  Stasionar fazada qida maddələrinin tükənməsi, mübadilənin toksik məhsullarının toplanması hesabına bakteriyaların çoxalma sürəti azalmağa başlayır.Bu amillər çoxalmanın stasionar fazasına keçməsinə səbəb olur.Bakteriya hüceyrələrinin sayı mühitdə sabit qalır,belə ki, yeni əmələ gələn hüceyrələrin sayı təqribən ölən hüceyrələrin sayı qədər olur.
   Ölüm fazasında həyat qabiliyyəti olan hüceyrələrin sayı proqressiv olaraq azalmağa başlayır,onlar məhv olurlar.Bu,əsasən mühitdə qida maddələrinin tükənməsi və toksik mübadilə məhsullarının toplanması hesabına baş verir.Bəzi hallarda bakteriyalar öz fermentlərinin təsiri ilə lizisə uğrayırlar.Bakteriyalarda morfobioloji xüsusiyyətlər dəyişilə bilər.Bu fazanın davametmə müddəti kultivasiya edilən bakteriyanın növündən asılı olaraq dəyişilir və o, bir neçə gündən bir neçə aya qədər davam edə bilər.
   Bakteriyalarda çoxalmanın yuxarıda göstərilən fazaları ancaq dövrü kulturalar üçün xasdır.Belə ki,belə kulturalarda bakteriya hüceyrələrinin sayı artdıqca,qida maddələri tükənir.Bəzən,xüsusən də biotexnologiyada bakteriya hüceyrələrinin uzun müddət eksponensial fazada qalmasını tələb edən şərait yaradılır.Bunun üçün bakteriya populyasiyası inkişaf edən kulturaya daimi olaraq yeni qidalı mühit əlavə edilir və eyni zamanda muvafiq miqdarda bakteriya suspenziyası kənarlaşdırılır.Beləliklə, fasiləsiz kultura alınır.Fasiləsiz kultivasiya xüsusi kultivatorlarda- xemostatlarda və turbidostatlarda aparılır.Xemostatlarda kultivasiya edərkən kultivatora təzə qidalı mühit əlavə edildikcə, oradan müvafiq miqdarda bakteriya suspenziyası kənarlaşdırılır.Turbidostatlarda kultivasiya isə kultivatorda bakteriya suspenziyasının optik sıxlığının daimi olaraq sabit saxlanmasına əsaslanmışdır.
  Spiroxetlərin və rikketsiyaların çoxalması digər bakteriyalar kimi sadə bölünmə yolu ilə gedir.Rikketsiyalar ancaq sahib hüceyrələrin daxilində çoxalırlar.
  Xlamidiyaların çoxalması sahib hüceyrələrin daxilində mürəkkəb inkişaf tsikli ilə baş verir.
  Mikoplazmaların çoxalması.Əsa reproduktiv formaları kürəvi,yaxud ovoid formalı elementar cisimlərdir.Onlar inkişaf prosesində sapvari törəmələr əmələ gətirirlər.Sonradan bunlardan kürəvi cisimciklər formalaşır,sapvari törəmələr getdikcə incələşir.Beləliklə,kürəvi cisimciklərdən ibarət zəncirlər əmələ gəlir.Sonra sapvari törəmələrin fraqmentasiyası nəticəsində elementar cisimlər formalaşır.Bəzi mikoplazmalar sapvari törəmələrin fraqmentasiyası ilə çoxalırlar.İnkişaf prosesində bir çox mikoplazmaların iri kürəvi formaları tumurcuqlanmaqla qız hüceyrələr əmələ gətirir.Bölünmə prosesi nukleoid DNT-nin ikiləşməsi ilə sinxron getdikdə,hüceyrələrin köndələn bölünməsi sərbəst qız hüceyrələrin əmələ gəlməsi ilə nəticələnir.Sinxronluq pozulduqda əmələ gələn çoxnüvəli sapvari formalar sonradan kürəvi hüceyrələrə bölünürlər.
  Aktinomisetlərin çoxalması miselilərin fraqmentasiyası,yaxud hava miselilərində əmələ gələn sporalar vasitəsilə baş verir.Actinomycetaceae fəsiləsinin nümayəndələri miselilərin fraqmentasiyası nəticəsində çöpvari və kürəvi hüceyrələr əmələ gətirir.Streptomycetacae fəsiləsinin nümayəndələri isə hava miselilərində əmələ gələn sporalar  vasitəsilə çoxalırlar.


